Апелляция инстанциясида				      		Биринчи инстанция судининг
маърузачи судья: Ш.Шерматов			     	      		судьяси: Б.Бердиев

ТОШКЕНТ ШАҲАР СУДИ ЖИНОЯТ ИШЛАРИ БЎЙИЧА
СУДЛОВ ҲАЙЪАТИ АПЕЛЛЯЦИЯ ИНСТАНЦИЯСИНИНГ АЖРИМИ

2026 йил 17 март куни Тошкент шаҳар суди жиноят ишлари бўйича судлов ҳайъати апелляция инстанцияси, ўз биносида, очиқ суд мажлисида, раислик қилувчи судья Ш.Шерматов, ҳайъат судьялари А.Шамсутдинова ва А.Мухиддиновдан иборат таркибда, судья катта ёрдамчиси А.Саидованинг котиблигида, тарафлардан Тошкент шаҳар прокуратураси бўлим катта прокурори Ж.Козимов, судланувчи Д.Элмуродов ва унинг ҳимоячиси- адвокат Б.Бекназов, жабрланувчи Б.Алиевнинг иштирокида, судланувчи Д.Элмуродов томонидан келтирилган апелляция шикоятини 1-1001-2602/68-сонли жиноят иши билан бирга кўриб чиқиб, қуйидагиларни

А Н И Қ Л А Д И:
Жиноят ишлари бўйича Мирзо Улуғбек туман судининг 2026 йил          19 февралдаги ҳукмига кўра;
[bookmark: _GoBack]Элмуродов Дилмурод Дилшод ўғли (Elmurodov Dilmurod Dilshod o’g’li) - 2001 йил 12 октябрь куни Жиззах вилоятида туғилган, миллати ўзбек, Ўзбекистон Республикаси фуқароси, маълумоти тугалланмаган олий, Ислом Каримов номидаги Тошкент давлат техника университети, бўйдоқ, муқаддам судланмаган, Жиззах вилояти, Ғаллаорол тумани, Дўстлик МФЙ, Чилангар кўчаси, 14-уйда истиқомат қилади, “муносиб хулқ-атворда бўлиш ҳақида тилхат” эҳтиёт чораси қўлланилган 
Ўзбекистон Республикаси ЖКнинг 266-моддаси 1-қисмида назарда тутилган жиноятни содир этганликда айбдор деб топилиб, ушбу модда билан 2 йил муддатга транспорт воситаларини бошқариш ҳуқуқидан маҳрум қилинган ҳолда, 2 йил муддатга озодликни чеклаш жазоси тайинланган.
Судланувчи Элмуродов Дилмурод Дилшод ўғлидан фуқаровий даъвогар Х.Алиев фойдасига 27.100.946 сўм моддий зарар ундирилиши белгиланган.
Манфаатдор томонларга жиноят оқибатида етказилган бошқа моддий ва маънавий зарарни ундириш юзасидан даъво ариза билан фуқаролик суд иш юритуви тартибида судга мурожаат қилиш ҳуқуқи борлиги тушунтирилган.
Суднинг ҳукмига кўра, Элмуродов Дилмурод Дилшод ўғли 2025 йил   11 октябрь куни, соат 16:30 ларда ўзининг бошқарувидаги давлат рақами 25 К 761 JA бўлган Нексия-2 русумли автоуловида, Мирзо Улуғбек тумани, Темур Малик Беруний кўчаси 22А-уй қаршисидаги амалдаги “Йўл ҳаракати қоидалари”нинг 4-банди, 73-банди, 77-банди 1-қисми ва 3-қисмлари талабларга риоя қилмасдан, ўзи билан бир йўналишда, унинг олд томонидан светофорнинг қизил ишорасида, ҳаракатсиз тўхтаб турган, ҳайдовчи Алиева Назокат Хамидулла қизининг бошқарувидаги давлат рақами 01 W 888 РВ бўлган “ZEEKR X YOU” русумли автоуловининг орқа қисмига тўқнашган.
Мазкур тўқнашув натижасида Нексия-2 русумли автоулови йўловчиси 2001 йилда туғилган Алиев Бобуржон Акрамжон ўғли ҳамда “ZEEKR X YOU” русумли автоулови йўловчилари 2018 йилда туғилган Жалолиддинов Комронбек Шукуруллоевич ва 2016 йилда туғилган Хусанова Эъзозахон Шукуруллоевналар тан жароҳати олиб, шифохонага мурожаат қилган.
СТЭнинг хулосаларига кўра, йўл-транспорт ҳодисаси натижасида Алиев Бобуржон Акрамжон ўғли Оғир тан жароҳати, Жалолиддинов Комронбек Шукуруллоевич ва Хусанова Эъзозахон Шукуруллоевна Енгил тан жароҳати олганлигини аниқланган.
Судланувчи Д.Элмуродов апелляция шикоятида у томонидан содир этилган жиноят эҳтиётсизлик оқибатида содир этилганлиги, муқаддам судланмаганлигини, оғир тан жароҳати олган жабрланувчини даъвоси йўқлигини, оилавий шароитини, оилада ягона боқувчи эканлигини билдириб, суддан унга нисбатан тайинланган муайян ҳуқуқдан маҳрум қилиш жазосини бекор қилишни сўраган. 
Апелляция инстанцияси суди иш бўйича судья Ш.Шерматовнинг маърузасини, Тошкент шаҳар прокуратураси бўлим прокурори Ж.Козимовнинг суд ҳукмини ўзгаришсиз қолдириш ҳақидаги хулосасини, судланувчи Д.Элмуродов ва унинг ҳимоячиси - адвокат Б.Бекназовнинг шикоятни қаноатлантириш ҳақидаги фикрини, жабрланувчи Б.Алиевнинг суд ҳукмини ўзгаришсиз қолдириш ҳақидаги фикрини тинглаб, шикоятдаги важларни жиноят иши ҳужжатлари асосида текшириб, иш ҳужжатларини тафтиш қилиб, қуйидагиларга асосан Д.Элмуродовга оид ҳукмни ўзгаришсиз қолдиришни лозим деб топади.
Суд ҳақиқий ҳолатни аниқлашда Ўзбекистон Республикаси ЖПКнинг 22 ва 26-моддалари талабига мувофиқ жиноят ишини синчковлик билан ҳар томонлама тўлиқ ўрганиб чиқиб, асосли хулосага келган.
Суд ҳукмида баён этилган хулосалар ҳақиқий иш ҳолатига мувофиқ бўлиб, ушбу хулосалар суд муҳокамасида Ўзбекистон Республикаси ЖПКнинг 94, 95-моддалари тартибида баҳоланган далиллар билан асослантирилган.
Судлов ҳайъати, маҳкум Д.Элмуродовнинг мазкур жиноятни содир этганликдаги айби, унинг айбига иқрорлик билдириб берган кўрсатувларидан ташқари, воқеа жойи чизмаси, судга оид тиббиёт ва автотехник экспертизаси хулосалари, жабрланувчиларнинг тушунтириш хатлари, ҳодиса содир бўлган жойни кўздан кечириш баённомалари ва фото жадвал ҳамда жиноят иш бўйича тўпланган бошқа далиллар билан исботланган деб ҳисоблайди.
Биринчи босқич суди томонидан маҳкум Д.Элмуродовнинг ҳаракатлари Ўзбекистон Республикаси ЖКнинг 266-моддаси 1-қисми билан тўғри малакаланган. 
Судлов ҳайъати, биринчи инстанция суди томонидан Д.Элмуродовга нисбатан жазо тайинлашда содир этган жиноятининг хусусияти ва ижтимоий хавфлилик даражасини, айб шакли ва даражасини, жиноят натижасида юзага келган оқибатларини инобатга олиш билан бирга, жазони енгиллаштирувчи ҳолатларга жиноят содир этилганидан кейинги хулқ-атворини, уни шахсини, унга индивидуал тарзда ёндошиб, айбланаётган модда санкциясида назарда тутилган муайян ҳуқуқдан маҳрум қилиб, озодликни чеклаш жазоси тайинлашни лозим деб топиб, тўғри хулосага келган.
Юқоридагиларга асосан, судлов ҳайъати биринчи инстанция судини ўзгартиш ва бекор қилишга асослар йўқлиги сабабли келтирилган апелляция шикоятини қаноатлантирмасдан қолдиришни лозим топади.
Ўзбекистон Республикаси ЖПКнинг 482, 485, 5099-10-моддаларига амал қилиб, апелляция инстанцияси судлов ҳайъати

А Ж Р И М  Қ И Л А Д И:

Жиноят ишлари бўйича Мирзо Улуғбек туман судининг 2026 йил          19 февралдаги Элмуродов Дилмурод Дилшод ўғли (Elmurodov Dilmurod Dilshod o’g’li)га оид ҳукми ўзгаришсиз қолдирилсин.
Келтирилган апелляция шикояти қаноатлантирилмасдан қолдирилсин.
Ажримдан норози тарафлар Ўзбекистон Республикаси ЖПКнинг   510-512-моддалари тартибида Тошкент шаҳар суди жиноят ишлари бўйича судлов ҳайъатига тафтиш тартибида шикоят ёки протест билдиришга ҳақли.

Раислик қилувчи: 			(имзо)	   	Ш.Шерматов 


Ҳайъат судьялари: 			(имзо)	   	А.Шамсутдинова


						(имзо)	   	А.Мухиддинов
Ажрим нусҳаси аслига тўғри

